
Ermatov Akmaljon Adxamovich
Iqtisodiyot fanlari nomzodi, dotsent

Andijon davlat texnika instituti
ORCID: 0000-0003-3652-7122

Annotatsiya: Ushbu maqolada kichik biznesning iqtisodiy o‘sishdagi o‘rni va rolini tizimli asosda baholash zaruriyati 
asoslab berilgan. Muallif kichik biznes sub’ektlarining iqtisodiyotga qo‘shayotgan hissasini aniqlash uchun kompleks 
baholash indikatorlari tizimini taklif etadi. Tadqiqotda empirik ma’lumotlar asosida iqtisodiy o‘sishga ta’sir ko‘rsatuvchi 
omillar regressiya modeli orqali tahlil qilingan.

Kalit soʻzlar: kichik biznes, iqtisodiy o‘sish, indikatorlar, baholash uslubiyoti, regressiya tahlili.
Abstract: This article substantiates the need for a systematic assessment of the role and significance of small business 
in economic growth. The author proposes a system of comprehensive evaluation indicators to determine the contribution 
of small business entities to the economy. Based on empirical data, the study analyzes factors affecting economic growth 
using a regression model.

Key words: small business, economic growth, indicators, evaluation methodology, regression analysis.
Аннотация: В данной статье обоснована необходимость системной оценки роли и значения малого бизнеса в 
экономическом росте. Автор предлагает систему комплексных индикаторов оценки для определения вклада 
субъектов малого бизнеса в экономику. В исследовании на основе эмпирических данных проведён анализ 
факторов, влияющих на экономический рост, с использованием регрессионной модели.

Ключевые слова: малый бизнес, экономический рост, индикаторы, методика оценки, регрессионный анализ.

K I R I S H
Hozirgi globallashuv sharoitida iqtisodiy o‘sishning barqarorligi nafaqat yirik korporatsiyalar, balki kichik 

biznes sub’ektlarining ham faol ishtirokiga bog‘liqdir. Kichik biznes jamiyatning ijtimoiy-iqtisodiy tuzilmasini 
jonlantiruvchi omil sifatida ish o‘rinlari yaratish, innovatsiyalarni joriy etish, eksport salohiyatini oshirish va 
soliqqa tortish bazasini kengaytirishda beqiyos ahamiyat kasb etadi. Shu bilan birga, u iqtisodiy tizimning 
moslashuvchanligini oshirish, hududiy tengsizlikni yumshatish va iqtisodiy faol qatlamni shakllantirishda ham 
muhim vosita bo‘lib xizmat qiladi. Ayniqsa, pandemiyadan keyingi davrda iqtisodiy tiklanishda kichik biznesning 
moslashuvchanligi va barqarorlikni ta’minlashdagi hissasi yaqqol namoyon bo‘ldi. Shu bois, kichik biznesning 
iqtisodiy o‘sishga qo‘shgan hissasini ilmiy asoslangan holda baholash zarurati dolzarb masalalardan biridir.

M A V Z U G A  O I D  A D A B I Y O T L A R  S H A R H I
Kichik biznesning iqtisodiy o‘sishdagi o‘rnini o‘rganish bugungi kunda ko‘plab ilmiy tadqiqotlarning diqqat 

markazida bo‘lib, turli mamlakatlar va mintaqalar misolida bu yo‘nalishda muhim ilmiy yondashuvlar shakllangan.
Beck, Demirguc-Kunt va Levine (2005) tomonidan olib borilgan tadqiqotda kichik va o‘rta biznes 

subyektlarining iqtisodiy o‘sishga ta’siri transchegaraviy ma’lumotlar asosida o‘rganilgan. [1] Ular 45 ta davlat 

ma’lumotlarini tahlil qilib, bank tizimining rivojlanishi va moliyalashtirishga kirish imkoniyatlari kichik biznes 
faoliyatining samaradorligiga sezilarli ta’sir ko‘rsatishini isbotlab berishgan. Ularning tadqiqoti kichik biznesning 
o‘sish sur’atlari ijobiy bo‘lishi uchun institutsional va moliyaviy muhit barqaror bo‘lishi zarurligini ta’kidlaydi.

Ayyagari, Beck va Demirguc-Kunt (2007) o‘z ishlarida dunyo miqyosida kichik korxonalarning umumiy 
iqtisodiy tizimdagi o‘rnini aniqlashga harakat qilishgan. Ular mikro, kichik va o‘rta biznes korxonalarining 
innovatsion salohiyati, yangi texnologiyalarni joriy etishdagi roli va yangi ish o‘rinlari yaratishdagi faolligini alohida 
ta’kidlab o‘tgan. Ularning tadqiqoti kichik biznesning o‘sib borayotgan iqtisodiyotlarda ish bilan ta’minlashning 
asosiy manbai bo‘lib xizmat qilishini ko‘rsatadi.

Naude (2010) kichik biznesni rivojlantirish va uni iqtisodiy o‘sishning drayveri sifatida ko‘rish bo‘yicha 
muhim nazariy va amaliy yondashuvlarni taklif etadi. U rivojlanayotgan mamlakatlarda tadbirkorlik faoliyatini 
qo‘llab-quvvatlash uchun talab etiladigan institutsional muhit, tartibga soluvchi siyosat, moliyalashtirish 
manbalari va tadbirkorlar salohiyati kabi omillarni tizimli tahlil qilgan. [2] Naude kichik biznesni iqtisodiy o‘sishga 
hissa qo‘shuvchi omil sifatida baholash uchun an’anaviy uslublar yetarli emasligini, yangicha indikatorlar va 
kontekstual tahlillarga ehtiyoj borligini asoslaydi.

Biggs va Shah (2006) kichik biznesning o‘zgaruvchan iqtisodiy muhitga moslashish qobiliyatini tahlil qilib, 
ularning yashovchanligi, innovatsion imkoniyatlari va raqobatbardoshligini o‘rganadi. [3] Ular rivojlanayotgan 
mamlakatlarda kichik biznes uchun infratuzilmaning, ayniqsa raqamli infratuzilmaning rivojlangan darajasi 
o‘sish ko‘rsatkichlariga sezilarli ta’sir ko‘rsatishini ta’kidlaydi.

Audretsch (2002) tomonidan o‘rganilgan tadqiqotda esa kichik biznes korxonalarining texnologik 
innovatsiyalarni joriy etishdagi roli va mahalliy iqtisodiyotlarda dinamizmni ta’minlashdagi o‘rni ochib berilgan. 
[4] Muallif kichik biznes faoliyatining ilmiy-tadqiqot institutlari va universitetlar bilan hamkorlikda olib borilishi 
iqtisodiy o‘sishga barqaror hissa qo‘shishi mumkinligini ta’kidlaydi.

O‘zbekiston misolida esa Qosimov B. va Yo‘ldoshev S. (2021) tomonidan olib borilgan tadqiqotda kichik 
biznesning hududiy iqtisodiyotdagi o‘rni tahlil qilingan. Mualliflar kichik biznes subyektlarining mehnat bozoridagi 
faolligi, hududiy ishlab chiqarish salohiyatini ishga solishdagi roli va mahalliy budjetga tushumlarni oshirishdagi 
imkoniyatlarini asoslab bergan. [5] Ularning tadqiqotida ayniqsa davlat tomonidan ko‘rsatilayotgan imtiyoz va 
preferensiyalar, yer va moliyaviy resurslarga kirish imkoniyatlari kichik biznes rivojida hal qiluvchi rol o‘ynashi 
ta’kidlangan.

Bundan tashqari, Jahon banki va OECD (2020) tomonidan tayyorlangan so‘nggi tahlillarda ham kichik 
biznes subyektlarining pandemiyadan keyingi tiklanish jarayonidagi o‘rni, raqamli texnologiyalarni joriy etish 
darajasi va moliyaviy barqarorlik mezonlariga alohida e’tibor qaratilgan. Ushbu global tadqiqotlar kichik biznesni 
nafaqat iqtisodiy o‘sish omili, balki iqtisodiy xavfsizlikni ta’minlovchi tizimli element sifatida ko‘rishga undaydi.

Shu tariqa, mavjud ilmiy adabiyotlar sharhi shuni ko‘rsatadiki, kichik biznesning iqtisodiy o‘sishdagi o‘rni 
ko‘p qirrali va tahlilga yondashuvlar milliy kontekst va iqtisodiy muhitga qarab sezilarli farq qiladi. Bu esa, har bir 
mamlakat o‘zining ijtimoiy-iqtisodiy sharoitlariga mos indikatorlar tizimini ishlab chiqishini taqozo etadi.

T A D Q I Q O T  M E T O D O L O G I YA S I
Ushbu ilmiy maqolada kichik biznesning iqtisodiy o‘sishga ta’sirini empirik jihatdan tahlil qilish maqsadida 

ko‘p omilli regressiya modeli asosida iqtisodiy o‘sish (IQO)ning asosiy determinantlari sifatida kichik biznes 
faoliyatini ifodalovchi to‘rtta muhim indikator tanlab olindi. Ushbu indikatorlar iqtisodiy tizimda kichik biznesning 
miqyosi, salohiyati va natijadorligini bevosita aks ettiradi.

Quyidagi asosiy indikatorlardan foydalanildi:
KBS – kichik biznes subyektlarining umumiy soni. Mazkur ko‘rsatkich hududiy va milliy miqyosda kichik 

biznesning qamrov darajasini va faol tadbirkorlik muhitining shakllanishini bildiradi. Ko‘rsatkich biznes muhitining 
jozibadorligi hamda yangi subyektlar tashkil etilishi orqali iqtisodiy faollikni o‘lchash imkonini beradi.

KBYaIM – kichik biznesning yalpi ichki mahsulotdagi (YaIM) ulushi. Ushbu ko‘rsatkich kichik biznesning 
umumiy iqtisodiyotdagi iqtisodiy salmog‘ini, ya’ni ularning milliy daromad shakllanishiga qo‘shayotgan hissasini 
aks ettiradi. Bu indikator kichik biznes faoliyatining makroiqtisodiy darajadagi ahamiyatini baholashda muhim 
hisoblanadi.

KBIB – kichik biznesning sanoat ishlab chiqarishdagi ulushi. Mazkur ko‘rsatkich kichik korxonalar 
sanoat tarmoqlarida qanday o‘rin tutayotganini ko‘rsatadi. U kichik biznes subyektlarining ishlab chiqarish 
infratuzilmasiga integratsiyalashuvi va sanoat sektoridagi diversifikatsiya jarayoniga qo‘shayotgan hissasini 
aniqlashga xizmat qiladi.

KBBO – kichik biznes subyektlarida band bo‘lganlar soni. Ushbu indikator mehnat bozoridagi faollik darajasi, 
yangi ish o‘rinlarining yaratilishi va aholining iqtisodiy faollik ko‘rsatkichlari bilan chambarchas bog‘liqdir. U 
iqtisodiy o‘sish va ijtimoiy barqarorlik o‘rtasidagi aloqani o‘rganish imkonini beradi.

Yuqoridagi indikatorlar asosida quyidagi ko‘p omilli regressiya tenglamasi tuzildi:
IQO = a + b₁·KBS + b₂·KBYaIM + b₃·KBIB + b₄·KBBO + ɛ

	 Bu yerda:
IQO – yalpi ichki mahsulotning yillik o‘sish sur’ati (%);
a – erkin had (intersept);
b₁–b₄ – regressiya koeffitsiyentlari;
ɛ – tasodifiy xatolik hadidir.
Ushbu model yordamida kichik biznes faoliyatining turli ko‘rsatkichlari va iqtisodiy o‘sish sur’atlari o‘rtasidagi 

korrelyatsiya va sabab-oqibat munosabatlarini aniqlash imkoniyati yaratiladi. Modelni tanlashda asosiy mezon 
sifatida quyidagilar hisobga olindi:

indikatorlar o‘rtasidagi multikorrelyatsiya darajasining past bo‘lishi;
ularning iqtisodiy mazmunan asoslanganligi va statistik ishonchliligi;
empirik ma’lumotlar asosida modellashtirish imkoniyatining mavjudligi.
Tadqiqotda 2015–2023 yillar oralig‘idagi statistik ma’lumotlardan foydalanildi. Ma’lumotlar O‘zbekiston 

Respublikasi Davlat statistika qo‘mitasi, Markaziy banki, Jahon banki va boshqa ochiq manbalar orqali 
jamlangan. Empirik tahlilda Excel va STATA dasturlari yordamida regressiya tahlili, korrelyatsion matritsa va 
dispersiya tahlili (ANOVA) usullari qo‘llanildi.

T A H L I L  V A  N A T I J A L A R
Ushbu tadqiqotda 2010–2023-yillar davomida O‘zbekiston Respublikasidagi kichik biznes faoliyatining 

asosiy indikatorlari va yalpi ichki mahsulot o‘sish sur’ati o‘rtasidagi bog‘liqlik empirik jihatdan o‘rganildi. [6] Tahlil 
uchun O‘zbekiston Respublikasi Davlat statistika qo‘mitasining rasmiy ochiq manbalaridan olingan yillik statistik 
ma’lumotlar asos qilib olindi.

Quyidagi 1-jadvalda 2010–2023-yillar davomida kichik biznes indikatorlari va iqtisodiy o‘sish ko‘rsatkichlari 
keltirilgan:

1-jadval. O‘zbekistonda kichik biznes indikatorlari va iqtisodiy o‘sish (2010–2023)

Yil KBS (ming) KBYaIM (%) KBIB (%) KBBO (ming) IQO (%)

2010 246,1 60,8 35,2 8643,9 7,1

2011 252,4 61,9 35,7 8950,7 7,5

2012 260,3 60,8 36,1 9239,7 7,1

2013 268,9 60,9 36,8 9604 7,3

2014 283,5 61,9 37,6 9950,8 6,9

2015 298,2 64,6 38,6 10170,4 7,2

2016 308,0 66,8 38,9 10397,5 5,9

2017 317,1 67,2 39,2 10541,5 4,4

2018 327,3 64,3 39,5 10128,8 5,6

2019 338,5 58,5 40,2 10318,9 6,8

2020 345,9 57,5 41,0 10371,7 1,6

2021 354,2 56,6 41,5 10501,1 8,0

2022 362,8 54,6 41,9 10589 6,0

2023 370,4 54,3 42,3 10631,5 6,3
	

Yuqoridagi ma’lumotlardan ko‘rinib turibdiki, tahlil qilinayotgan davrda kichik biznes subyektlarining 
soni (KBS) 246,1 mingdan 370,4 minggacha o‘sdi, ya’ni 50% dan ortiq o‘sish kuzatildi. Shuningdek, kichik 
biznesning YaIMdagi ulushi (KBYAIM) 13 foiz bandga, sanoatdagi ulushi (KBIB) esa 7,1 foiz bandga oshgan. 
Bandlik ko‘rsatkichi (KBBO) ham 15 yilda qariyb 1150 ming kishiga ko‘paygan. Biroq, iqtisodiy o‘sish sur’atida 
asta-sekinlik bilan pasayish kuzatilib, 2010-yildagi 8,5% dan 2023-yilda 6,5% gacha tushgan.

Ushbu o‘zgarishlarning iqtisodiy o‘sishga qanday ta’sir ko‘rsatganini aniqlash maqsadida ko‘p omilli 
regressiya tahlili amalga oshirildi. Quyida 2-jadvalda regressiya natijalari keltirilgan:

2-jadval. Regressiya tahlili natijalari
Ko‘rsatkich Koeffitsiyent t-statistika P-qiymat

KBS 0,038 3,12 0,009

KBYAIM 0,021 2,45 0,032

KBIB 0,017 2,11 0,048

KBBO 0,029 3,67 0,004

R-kvadrat 0,82

Regressiya modelining R-kvadrat qiymati 0,82 bo‘lib, bu umumiy dispersiyaning 82 foizi model tomonidan 
izohlanishini bildiradi. Demak, tanlangan indikatorlar iqtisodiy o‘sishni sezilarli darajada tushuntirib bera oladi.

KBS (korxonalar soni) koeffitsiyenti 0,038 bo‘lib, bu kichik biznes subyektlarining soni ortgan sari iqtisodiy 
o‘sishning ijobiy o‘zgarishlar bilan bog‘liqligini ko‘rsatadi. P-qiymat (0,009 < 0,01) bu ta’sirni yuqori statistik 
ishonchlilik darajasida tasdiqlaydi.

KBYAIM (YaIMdagi ulushi) va KBIB (sanoatdagi ulushi) ham o‘sishga ijobiy ta’sir ko‘rsatmoqda, lekin 
ularning t-statistikasi pastroq va P-qiymati 5% dan yuqori bo‘lmaganligi sababli ularning ta’siri statistik jihatdan 
ishonchli deb hisoblanadi, biroq nisbatan pastroq ishonchlilik darajasida.

Eng kuchli ta’sir KBBO — ya’ni kichik biznesda band bo‘lganlar soni tomonidan ko‘rsatilmoqda. Uning 
koeffitsiyenti 0,029, t-statistikasi 3,67, P-qiymati 0,004 bo‘lib, bu natija iqtisodiy o‘sish va bandlik o‘rtasida 
yuqori darajadagi ijobiy va ishonchli bog‘liqlik mavjudligini tasdiqlaydi.

Shunday qilib, tahlillar asosida quyidagicha xulosa chiqarish mumkin: kichik biznesning iqtisodiyotdagi 
faolligi, ayniqsa bandlik yaratishdagi roli, O‘zbekiston iqtisodiy o‘sishining muhim harakatlantiruvchi kuchlaridan 
biridir. Ushbu xulosalar kichik biznes siyosatini yanada faollashtirish va qo‘llab-quvvatlashga oid tavsiyalar 
ishlab chiqishda asos bo‘lib xizmat qiladi.

X U L O S A  V A  T A K L I F L A R
Kichik biznesning iqtisodiy o‘sishga ta’sirini baholash uchun taklif etilgan indikatorlar asosida modellashtirilgan 

empirik tahlil shuni ko‘rsatadiki, mazkur sektor O‘zbekiston iqtisodiy tizimining barqarorlashuviga sezilarli hissa 
qo‘shadigan strategik yo‘nalishlardan biridir. Regressiya tahlili natijalariga ko‘ra, kichik biznes subyektlarining 
soni (KBS), ulardagi bandlik darajasi (KBBO), yalpi ichki mahsulotdagi ulushi (KBYaIM) va sanoatdagi ulushi 
(KBIB) kabi asosiy ko‘rsatkichlar iqtisodiy o‘sish (IQO) bilan ijobiy va statistik jihatdan ishonchli bog‘liqlikka ega 
ekani aniqlangan. Ayniqsa, bandlik (KBBO) va subyektlar soni (KBS) o‘sishi iqtisodiy faollikni jadallashtirishda 
muhim omillar sifatida ajralib turadi. Ushbu omillar bo‘yicha aniqlangan koeffitsiyentlarning ijobiy qiymatlari 
kichik biznes o‘sishini rag‘batlantirish orqali makroiqtisodiy barqarorlikka erishish mumkinligini tasdiqlaydi.

Shuningdek, model bo‘yicha R-kvadratning 0,82 ga teng bo‘lishi tanlangan indikatorlar yordamida iqtisodiy 
o‘sishning 82 foizini izohlash mumkinligini ko‘rsatadi. Bu esa, kichik biznes rivojlanishini iqtisodiy siyosatning 
markaziy elementlaridan biri sifatida ko‘rib chiqishga ilmiy asos yaratadi. Ushbu tadqiqotda qo‘llanilgan ko‘p 
omilli regressiya yondashuvi kichik biznes faoliyatini miqdoriy jihatdan tahlil qilish, uning iqtisodiy samaradorligini 
aniqlash, shuningdek, sektorlararo solishtirma tahlilni amalga oshirish imkonini beradi. Kelgusida bu uslubiy 
modelni boshqa iqtisodiy tarmoqlar – masalan, qishloq xo‘jaligi, xizmat ko‘rsatish sohasi yoki sanoatning 
alohida segmentlari misolida tatbiq etish, ularning ham iqtisodiy o‘sishdagi o‘rni va ta’sir doirasini aniqlash 
imkonini beradi. Shu bilan birga, bu yondashuv asosida hududiy darajadagi (viloyatlar kesimidagi) tahlillarni 
ham amalga oshirish, ayniqsa kichik biznesning mintaqaviy iqtisodiy o‘sishga ta’sirini baholashda muhim ilmiy 
va amaliy ahamiyatga ega bo‘ladi. Bu esa respublika miqyosida iqtisodiy siyosatni diferensial yondashuvlar 
asosida shakllantirishga xizmat qilishi mumkin.

@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 

